
Shri Ramakrishna mangalashasanam

శ్రీరామకృష్ణమఙ్గలాశాసనమ్  

మఙ్గలం  దేశికేన్ద్రాయ  యమినాం చక్రవర్తినే   ।
పరాశక్తిస్వరూపిణ్యై  దేవ్యై  భవతు మఙ్గలమ్  ॥ ౧॥
సత్యసన్ధస్య  భక్తస్య  క్షుదిరామస్య సూనవే ।
గదాధరాయ మేదిన్యామవతీర్ణాయ  మఙ్గలమ్  ॥౨॥
గదాధరసునామ్నే చ భక్త్యావేష్టితచేతసే  ।
అనాదృతాన్యవిద్యాయ మఙ్గలం  బ్రహ్మచారిణే  ॥ ౩॥
భవతారణదక్షాయాః సన్నిధౌ దక్షిణేశ్వరే ।
అపూర్వ కాలికా పూజా నిరతాయాస్తు మఙ్గలమ్  ॥ ౪॥
మథురానాథవిశ్వాస సేవానిర్వృతచేతసే ।
తపశ్చరణశీలాయయోగీశాయాస్తు మఙ్గలమ్  ॥ ౫॥
సాధకవ్యాజసన్దిష్ట  సర్వామ్నాయ సువర్త్మనే ।
సర్వతన్త్రస్వతన్త్రాయ   నిత్యసిద్ధాయ  మఙ్గలమ్  ॥౬॥
తపసి బ్రహ్మచర్యే  చయా స్వస్య సహధర్మిణీ ।
తస్యాః శ్రీ శారదాదేవ్యా భర్త్రే భవతు మఙ్గలమ్  ॥ ౭॥
తోతాపురీయతీ ప్రాప్త   చరమాశ్రమహేతుకే  ।
సమాధౌ నిర్వికల్పాఖ్యే సుదీర్ఘస్థాయ   మఙ్గలమ్  ॥౮॥
స్థితాయ  మాతురాదేశాత్ జగదుద్ధారకారణాత్  ।
పూర్ణాఽన్తస్థితౌ   భావముఖే భవతు మఙ్గలమ్  ॥౯॥
పశ్యతే మాతరం స్త్రీషు  మృత్పిణ్డం  కాఞ్చనం తథా ।
సర్వభూతేషు చ బ్రహ్మ  మాయాతీతాయ మఙ్గలమ్  ॥ ౧౦॥
సదారోఽపి విరక్తానాం యతీనాం పురతస్తు యః ।
సదాశివస్వరూపాయ తస్మై  భవతు మఙ్గలమ్  ॥ ౧౧॥

శ్రీరామకృష్ణమఙ్గలాశాసనమ్  

బ్రహ్మానన్దాదిసచ్ఛిష్య   గణపూజ్యపదాయ తే ।
తేషు దీప్తాత్మబోధాయ పరమహంసాయ మఙ్గలమ్  ॥ ౧౨॥
గర్జద్వేదాన్తసింహేన  వివేకానన్దరూపిణా  ।
అపాస్తనిద్రా భూర్యేణ కారితాఽస్మై  చ మఙ్గలమ్  ॥ ౧౩॥
సంసారసాగరోత్తార సేతు భూతాఙ్ఘ్రి  రేణవే ।
గురవే సర్వలోకానాం రామకృష్ణాయ  మఙ్గలమ్  ॥ ౧౪॥
“ఓం స్థాపకాయ  చ ధర్మస్య సర్వధర్మస్వరూపిణే ।
అవతారవరిష్ఠాయ ”రామకృష్ణాయ  మఙ్గలమ్  ॥ ౧౫॥
మఙ్గలం  గురుదేవాయ దేవ్యై  మాత్రే చ మఙ్గలమ్  ।
మఙ్గలం  భక్తవృన్దేభ్యః  సర్వలోకాయ మఙ్గలమ్  ॥ ౧౬॥
ఇతి స్వామిఅచలానన్దసరస్వతీవిరచితం

“శ్రీరామకృష్ణమఙ్గలాశాసనమ్   ” సమ్పూర్ణమ్  ।

